
         1. Իրավական ակտի անհրաժեշտությունը 
        «Հայաստանի Հանրապետության հանրային ծառայությունների ոլորտում կարգավորման անկախության բարձրացման նպատակով իրավական գործողությունների ծրագրին հավանություն տալու մասին» Հայաստանի Հանրապետության կառավարության արձանագրային որոշման նախագծի (այսուհետ՝ նախագիծ) ընդունումը պայմանավորված է Հանրային ծառայությունները կարգավորող հանձնաժողովի, որպես բազմաֆունկցիոնալ տնտեսական կարգավորող մարմնի, անկախության մակարդակի բարձրացմանն ուղղված իրավական և գործառնական փոփոխություններն ամփոփող՝ իրավական գործողությունների ծրագրին հավանություն տալու անհրաժեշտությամբ: Նախագիծը մշակվել է՝ հաշվի առնելով Ասիական զարգացման բանկի կողմից մշակված «Կարգավորման անկախության բարձրացում» հաշվետվությունը, որի համար հիմք է ընդունվել նաև համանման օտարերկրյա մարմինների փորձը:
       Մասնավորապես, նախագծով առաջարկվում է փոփոխել «Քաղաքացիական ծառայության մասին» ՀՀ օրենքը և, անհրաժեշտության դեպքում՝ նաև համապատասխան ընթացակարգերը, որպեսզի փոփոխվեն որոշակի մասնագիտացված պաշտոնների անձնագրերի գծով աշխատակիցների ընտրության չափանիշները, եթե հանձնաժողովի աշխատակազմում առկա են անհրաժեշտ որակավորում ունեցող թեկնածուներ, որ հաստատված կազմակերպական կառուցվածքի շրջանակներում թափուր մշտական աշխատատեղերը լրացնելու համար հանձնաժողովն օգտվի բացառապես (ըստ առաջնահերթության) ներքին կադրային ռեսուրսներից, ինչպես նաև՝ ժամանակավոր թափուր աշխատատեղերը լրացվեն անմիջապես աշխատաշուկայից:
      Առաջարկվում է փոփոխել և լրացնել «Հանրային ծառայությունները կարգավորող մարմնի մասին» ՀՀ օրենքն այն իմաստով, որ՝ 
       1) փոփոխվի դրանով սահմանված բյուջեի բանաձևը, որը թույլ կտա հանձնաժողովին ունենալ լրացուցիչ ճկուն ֆոնդ՝ ապահովելու համար մինչև «Պետական պաշտոններ զբաղեցնող անձանց վարձատրության մասին» ՀՀ օրենքի ուժի մեջ մտնելը գործող և դրանից հետո սահմանված  աշխատավարձերի տարբերությունը, ինչպես նաև որոշակի պաշտոններ զբաղեցնող աշխատակիցներին վճարել հավելյալ պարգևատրումներ: Դա կնպաստի հանձնաժողովի, որպես անկախ մարմնի, գործառնական անկախության համար ավելի լայն հնարավորության ստեղծմանը՝ հանգեցնելով նրա աշխատանքի արդյունավետության բարձրացմանը, այդ թվում նաև՝ աշխատակիցների անհրաժեշտ հմտությունների ձեռք բերմանն ու զարգացմանը: 
       2) ՀՀ նոր Սահմանադրության հիման վրա փոփոխվի հանձնաժողովի նոր անդամների նշանակման գործընթացը՝ ներառելով նաև լրացուցիչ այլ չափանիշներ,
       3) լրացվի կարգավորվող բոլոր ոլորտներում հանձնաժողովի ընդհանուր նպատակներն առավել հստակ սահմանող դրույթով` ներառյալ սպառողների համար հիմնավորված գների և արդյունավետ ծառայությունների, ինչպես նաև ներդրողների համար համարժեք հասույթ ապահովելու հիմնական նպատակների հավասարակշռության ապահովումը: Առաջարկվում է հստակեցնել նաև, որ իբրև լրացուցիչ նպատակ, հավասարակշռված գների ապահովման գործընթացում հանձնաժողովը հաշվի առնի սպառողների տարբեր խմբերի կարիքների և իրավիճակի մասին համապատասխան հիմնավորված տեղեկատվությունը: Նշվածը կնպաստի հանրային  ծառայությունների ոլորտում կարգավորվող գործունեություն իրականացնող անձանց շահերի՝ էլ ավելի հավասարակշռմանն ու առավել պաշտպանությանը: 
       4) հանձնաժողովը, ՀՀ Սահմանադրության 86-րդ հոդվածի հիման վրա, հաշվի առնի նաև սպառողների տեսակետները հավասարակշռված որոշումներ կայացնելիս, ինչպես նաև օրենքում կատարված փոփոխության հիման առանձին որոշումներում կոնկրետ փաստերով հիմնավորի,  թե որոշման կայացման գործընթացում սպառողների որ շահերը կամ դրանց վերաբերյալ ներկայացուցչություններն են հաշվի առնվել, որն էլ կհանգեցնի վերջինների իրավունքների և օրինական շահերի առավել ընդլայնված պաշտպանությանը,
       5) օրենքում (անհրաժեշտության դեպքում նաև՝ «Հասարակական կազմակերպությունների մասին» ՀՀ օրենքում) կատարվեն փոփոխություններ, որոնք հանձնաժողովին թույլ կտան կարգավորման վճարներից գոյացած իր տարեկան բյուջեի մեկ տոկոսն ուղղել հատուկ ֆոնդի, որը հասանելի կլինի սպառողների իրավունքների պաշտպանությամբ զբաղվող և հանձնաժողովի կողմից հավաստագրված հասարակական կազմակերպություններին: Դա կնպաստի հանձնաժողովի որոշումների կայացման գործընթացում վերջիններիս ներգրավվածությունը համակարգելուն:
      Նախագծով առաջարկվում են օրենսդրական և ընթացակարգային մի շարք փոփոխություններ ևս: 
       Մասնավորապես, առաջարկվում է համապատասխան օրենքներում և իրավական ակտերում կատարել փոփոխություններ, որոնցով կհստակեցվի հանձնաժողովի և Տնտեսական մրցակցության պաշտպանության պետական հանձնաժողովի հետ համագործակցության պահանջն այն շուկաների սահմանման հարցում, որոնցում սպառողներին անհրաժեշտ կլինի պաշտպանել գերիշխող դիրք ունեցող ընկերությունների խախտումներից, իսկ իրավական փոփոխությունների վերաբերյալ առաջարկությունների մշակման գործընթացը սեղմ ժամկետում ավարտելու համար առաջարկվում է ստեղծել միջգերատեսչական հանձնաժողով: 
      Հաջորդ առաջարկությունը վերաբերում է հանձնաժողովի՝ ՀՀ ֆինանսների նախարարության հետ համագործակցության շրջանակներում՝ հանձնաժողովի տարեկան բյուջեի և գործունեության ծրագրի հաստատման համապատասխան գործընթացների թափանցիկության բարելավմանը: Դա կհանգեցնի նշված երկու մարմինների իրավասությունների հստակեցմանը՝ նպաստելով գործնական կիրառմանը: 
      Նախագիծը սահմանում է նաև, որ հանձնաժողովը կազմակերպի տարեկան հանրային խորհրդատվություն իր գործունեության տարեկան ծրագրի նախագծի բովանդակության և բյուջեի վերաբերյալ: Նախատեսվում է նաև, որ հանձնաժողովն  իր գործունեության ծրագիրը «Հանրային ծառայությունները կարգավորող մարմնի մասին» ՀՀ օրենքով սահմանված կարգով Ազգային ժողով ներկայացնելիս և տարեկան հաշվետվությունը մամուլում հրապարակելիս նկարագրի, թե ինչպես են սպառողների և այլ շահառուների կողմից բարձրացված խնդիրներն արտացոլվել իր գործունեության ծրագրում և որոշումներում` հնարավորության դեպքում հղում կատարելով նախորդ ժամանակահատվածի` արտաքին աուդիտ անցած գործունեությանը: Նշված առաջարկները բխում են հանձնաժողովի հաշվետվողականության մակարդակի բարձրացման անհրաժեշտությունից, ուստի և՝  հանրային կարգավորման շահերից:
       Բացի այդ, նախատեսվում է նաև, որ հանձնաժողովն առանցքային որոշումների շուրջ կազմակերպի հանրային խորհրդակցություններ, որոնց ընթացքում ներկայացնի իր կողմից առաջարկվող կոնկրետ մեթոդաբանությունները, ինչն էլ կարող է նպաստել որոշումների ընդունման գործընթացում շահագրգիռ կողմերի առավել ակտիվ մասնակցությանը, լսումների ընթացքում ներկայացվող կարծիքների և առաջարկությունների որակի բարձրացմանը և այլն:
       Միաժամանակ, առաջարկվում է, որ օրենքի և «Քաղաքացիական ծառայության մասին» ՀՀ օրենքներում անձնակազմի վարձատրությանն ու համալրմանը վերաբերող փոփոխությունները կատարելուց հետո, հանձնաժողովը մինչև 2017 թ. հունիս ամիսը փորձի ստանալ հաստատում հաստիքների վերանայված քանակի և փոփոխված անձնագրերի վերաբերյալ, ինչպես նաև նշված օրենքներում աշխատակազմի համալրման ու վարձատրության վերաբերյալ փոփոխությունները կատարելուց հետո վերանայի իր կազմակերպական կառուցվածքը՝ հաշվի առնելով վերը նշված հաշվետվության մեջ կատարված առաջարկները: Սահմանվում է նաև, որ օրենքի և «Քաղաքացիական ծառայության մասին» ՀՀ օրենքներում առաջարկվող փոփոխությունները կատարելուց հետո ՀՀ կառավարությունը և հանձնաժողովը վերանայեն օրենքում ՀՀ վարչապետի կողմից հանձնաժողովի հաստիքները հաստատելու վերաբերյալ պահանջը ապագայում պահպանելու անհրաժեշտությունը:
          
       2. Ընթացիկ իրավիճակը և խնդիրները 
      Ներկայումս առաջացել է հանձնաժողովի անկախության բարձրացմանն ուղղված արդյունավետ և անհրաժեշտ գործիքներ ներդնելու անհրաժեշտություն, մասնավորապես՝ սահմանել աշխատակիցների վարձատրության, քաղաքացիական ծառայության հետ կապված որոշ առանձնահատկություններ, սպառողների իրավունքների և շահերի պաշտպանության նոր մեխանիզմներ, նպաստել հանձնաժողովի որոշումների ընդունման գործընթացում շահագրգիռ կողմերի առավել ակտիվ մասնակցությանը, հանձնաժողովի   գործունեությանն առնչվող տեղեկատվության թափանցիկության աստիճանի, ինչպես նաև հանրային հատվածի հետ առավել սերտ կապի ամրապնդմանը: Նշված խնդիրների լուծումը կհանգեցնի Հանձնաժողովի և կարգավորվող անձանց՝ օրենքներով ամրագրված սահմաններում համագործակցության որակի, և ի վերջո՝ կարգավորման արդյունավետության բարձրացմանը:

  3. Կարգավորման նպատակը և բնույթը
       Նախագծի ընդունման նպատակը հանձնաժողովի համար գործառնական անկախության ավելի լայն հնարավորություն ստեղծումն է, ինչն էլ բխում է հանրային կարգավորման շահերից:
 
       4. Նախագծի մշակման գործընթացում ներգրավված ինստիտուտները և անձինք
       Նախագիծը մշակվել է Հայաստանի Հանրապետության արդարադատության  նախարարության կողմից:

     5. Իրավական ակտի կիրառման դեպքում ակնկալվող արդյունքը
     Նախագծի ընդունումը կնպաստի հանրային  ծառայությունների ոլորտում կարգավորվող գործունեություն իրականացնող անձանց իրավունքների և շահերի պաշտպանության արդյունավետության բարձրացմանը:

ՑԱՆԿ ԱՅՆ ԻՐԱՎԱԿԱՆ ԱԿՏԵՐԻ,  ՈՐՈՆՑ  ՀԻՄԱՆ ՎՐԱ ԿԱՄ ՈՐՈՆՑԻՑ ՕԳՏՎԵԼՈՎ ՄՇԱԿՎԵԼ Է «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՈԼՈՐՏՈՒՄ ԿԱՐԳԱՎՈՐՄԱՆ ԱՆԿԱԽՈՒԹՅԱՆ ԲԱՐՁՐԱՑՄԱՆ ՆՊԱՏԱԿՈՎ  ԻՐԱՎԱԿԱՆ ԳՈՐԾՈՂՈՒԹՅՈՒՆՆԵՐԻ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԻԾԸ

        «Հայաստանի Հանրապետության հանրային ծառայությունների ոլորտում կարգավորման անկախության բարձրացման նպատակով իրավական գործողությունների ծրագրին հավանություն տալու մասին» Հայաստանի Հանրապետության կառավարության որոշման նախագիծը մշակվել է «Իրավական ակտերի մասին» Հայաստանի Հանրապետության օրենքի հիման վրա:



Տ Ե Ղ Ե Կ Ա Ն Ք
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՈԼՈՐՏՈՒՄ ԿԱՐԳԱՎՈՐՄԱՆ ԱՆԿԱԽՈՒԹՅԱՆ ԲԱՐՁՐԱՑՄԱՆ ՆՊԱՏԱԿՈՎ  ԻՐԱՎԱԿԱՆ ԳՈՐԾՈՂՈՒԹՅՈՒՆՆԵՐԻ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության հանրային ծառայությունների ոլորտում կարգավորման անկախության բարձրացման նպատակով իրավական գործողությունների ծրագրին հավանություն տալու մասին» Հայաստանի Հանրապետության կառավարության որոշման ընդունման կապակցությամբ պետական բյուջեում եկամուտների և ծախսերի ավելացում կամ նվազում չի նախատեսվում:



ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՈԼՈՐՏՈՒՄ ԿԱՐԳԱՎՈՐՄԱՆ ԱՆԿԱԽՈՒԹՅԱՆ ԲԱՐՁՐԱՑՄԱՆ ՆՊԱՏԱԿՈՎ  ԻՐԱՎԱԿԱՆ ԳՈՐԾՈՂՈՒԹՅՈՒՆՆԵՐԻ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ՄԱՍԻՆ
         «Հայաստանի Հանրապետության հանրային ծառայությունների ոլորտում կարգավորման անկախության բարձրացման նպատակով իրավական գործողությունների ծրագրին հավանություն տալու մասին» Հայաստանի Հանրապետության կառավարության որոշման նախագծի ընդունմամբ առաջանում է հետևյալ իրավական ակտերում փոփոխություններ և լրացումներ կատարելու անհրաժեշտություն՝

1. «Հանրային ծառայությունները կարգավորող մարմնի մասին» ՀՀ օրենք 
2. «Պետական պաշտոններ զբաղեցնող անձանց վարձատրության մասին» ՀՀ օրենք
3. «Քաղաքացիական ծառայության մասին» ՀՀ օրենք
4. «Հասարակական կազմակերպությունների մասին» ՀՀ օրենք
5. Ըստ անհրաժեշտության՝ այլ իրավական ակտեր


